Historia til badebassenget i Bulandet

Ein har prøvd å finne ut litt om historia bak draumen om eit badebasseng for øyfolket i Værlandet og Bulandet. Til dette har vi innhenta litt historikk, fått tilsendt bileter og diverse avisutklipp m.v.

Vi ønskjer meir informasjon om arbeidet til den første bassengnemnda og tida før. Om nokon har fleire opplysningar eller bileter som dei ynskjer å dele med andre, kan dei sende det til heimesida (webansvarlig@bulandet-grendalag.org) eller til bassengnemnda v/Kari Helen (fred.willy.rogne@enivest.net). 

I samtale med Konstanse Tysse og Gunlaug Gillesøy får vi kjennskap til den første delen av historia (sjå vedlagde bilete av damene på kaffibesøk).  

Hildur Gjørøy var den første som lanserte ideèn etter å ha lest om eit stort, flyttbart plastkar til 

kr. 30.000,- i eit vekeblad. Fiskarkvinnelaget i Bulandet vart skipa  i januar 1967 med følgjande styre: Rigmor Norheim, Gunnlaug Gillesøy, Else Rogne, Marit Grepstad og Maria Norstrand. 

På det første styremøtet den 22.02.67 kom det forslag om symjebasseng ved gamleskulen. Brev vart sendt til Askvoll kommunestyre i juni-67 og deretter byrja ei lang historie – sjå oversikt.

Gunlaug fortel om eit besøk til skulekontoret i Askvoll i 1968, der Hjalmar Aarseth var skulesjef (tidlegare skulestyrar i Bulandet). Sidan skulesjefen var kjent i Bulandet og hadde jobba der, presenterte ho ærendet sitt i håp om at Aarseth ville støtte og fremje eit forslag om basseng for skulestyret. Ho la fram saka etter beste evne, med fokus på at både vaksne og barn no kunne lære seg å symje. Ho fekk til svar at dei hadde fått så mykje i Bulandet: dei hadde fått ny skule (ca. 1948) og kai og veg opp til skulen (ca. 1956) – så noko meir kunne ikkje bulendingane forvente!! 

På 1970-talet byrja Fiskarkvinnelaget og Sanitetsforeningen å samarbeide om symjebassenget. 

I 1983 fekk Konstanse ideèn om vaffelsteiking på butikken til inntekt for bassenget. Saman med tombola, private gåver og mindre basarar på butikken vart det fram til 1997 samla inn mellom 180 og 200.000,- (sjå avisutklipp frå 1993 og 1997). I tillegg var det større, årlege basarar som foreningane stod for (sjå bilete frå basar i nyeskulen ca. 1992). 

I samband med planarbeidet for ny skule i Bulandet på 80-talet, var det nytt håp om at det vart sett av areal bassenganlegg ved nyeskulen– men det vart ikkje realisert. 

På slutten av 1980-talet og byrjinga av 1990-talet vart det stillare rundt prosjekt symjebasseng. Sanitetsforeninga og bygda samla seg om bygging av eldresenteret Bulandsheimen som stod ferdig i mars-91. Nyeskulen vart opna i 1990. 

Frå ca midten av 1990-talet vart det ein «oppsving» i planane om basseng. Det vart danna ei nemnd med dyktige folk: Asgeir Torvanger, Asle Fedøy, Jostein Sandøy, Bill Steinsvik, Bente Norheim Hillersøy, Gro Norheim, Tore Hillersøy og Siri Solberg der dei jobba med ulike saker – sjå bilete frå møter.

Tore fekk ideen om å støype eit basseng i sandwich-materiale (slik det vart nytta i fiskebåtar), samt nytte spillvarme/varmtvatnet frå Bulandet fiskeindustri til badeanlegget. Han tok kontakt med leiar Eivind Hjellum ved Norwegian Marine i Eikefjord om å teikne og lage eit basseng på 8,5 x 12,5 meter. Bassenget til kr. 200.000,- vart slepa heim sjøvegen frå Eikefjord og plassert sør på Båtmannskjeret ved Bulandet fiskeindustri i 1997. 

Frå 1997 – 1998 var Atle Abrahamsen ein viktig person i arbeidet med installering av røyrsystem, reinseanlegg m.v. Han har sendt bilete og følgjande informasjon om arbeidet som vart gjort:

«Den opprinnelige historien om mitt engasjement startet med at jeg og min kone Bente ferierte på Bulandet i 97. Da kom vi i kontakt med Tore Hillersøy, som den gangen drev med utleie av en hytte. Kan ikke helt eksakt huske når Tore begynte å snakke om bassenget som skulle støpes og transporteres sjøveien til Bulandet. Jeg ble sterkt engasjert i dette arbeidet på grunn av at jeg var kjent med hvordan man kunne utnytte overskuddsvarmen fra Bulandet Fiskeindustri sitt kuldeanlegg til oppvarming av bassenget. En annen drivkraft var at jeg likte folket og engasjementet bulendingene hadde med bassengnemnd og innsamling av penger til finansiering av bassenget. 

Etter at bassenget var kommet på plass startet jeg opp med prosjektering av hvordan rørsystemet og renseanlegget i bassenget skulle fungere. Jeg fikk kontakt og god assistanse av et bassengfirma her i Bergen til å ta ut riktig utstyr til bassenget. Jeg brukte ferier og helger til monteringen av rørsystemet på selve bassenget. 

Dette arbeidet mener jeg gikk over ca to år, før det stoppet opp på grunn av stadig nye offentlige bestemmelser om sikkerhet, og nye forskrifter om den fysiske utformingen av bassenget. Jeg avsluttet arbeidet i 1998 på grunn av at prosjektet ikke lenger kunne drives fram uten en byggeledelse. Prosjektet var nå blitt så stort og omfattende at det måtte konsulenter og fagekspertise inn i bildet, samt at kostnadsnivået nå var vokst lang ut over det som de opprinnelige planene gikk ut på.»

På bileta ser ein bl.a. Atle Abrahamsen i arbeid med montering av røyrsystem og pumpeanlegg. Det  er dugnad med støyping av støtte rundt bassenget, samt plassering av to brakkerigger som seinare vart tatt av stormen. Forsikringavtale på brakkene gjorde at ein unngjekk økonomisk tap. 

På eit par av bileta ser ein Eivind Hjellum (Norwegian Marine, Eikefjord) som får omvisning av Tore. På fleire av bileta ser ein eit tv-team som intervjuar og filmar innslag til Ekstra-lotteriet, med programleiar Hilde Langseth Folkestad i spissen. I 1998 fekk Norsk kvinners sanitetsforening i Bulandet tildelt 165.000,- kroner fra Ekstra- lotteriet til badebassenget. Det vart også sett i gong kronerulling i 1998.

På grunn av nye bestemmelsar og forskrifter om sikkerhet og fysisk utforming av bassenget, måtte planane endrast vesentleg. Nemnda la ned ei stort arbeid med å skaffe konsulenthjelp, innhente planteikningar og kostnadsoverslag for eit overbygg med garderober og fellesareal m.v.  Det vart halde årlege basarar som Kristin Nikøy og Eva Solum var ansvarlege for, saman med bassengnemnda. 

I januar 2003 godkjende Kultur- og kyrkjedepartementet prosjektet for spelemidlar. Departementet kalla det «ny teknologi/pilotprosjekt» då eit slikt veldlikehaldsfritt konsept ikkje har vore utprøvd i Noreg tidlegare. Prisen på tradisjonelt bygde symjehallar i denne storleiken ligg på ca. 20 millioner. Bassenget i Bulandet er stipulert til om lag halvparten, med ei kostnadsramme på 9,2 millioner. 

Etter mykje og langvarig arbeid over tid vart det endringar i bassengnemnda, no under Bulandet idrettslag. Etter at bruene vart opna i 2003 fekk ein inn to frå Værlandet i nemnda: Laila Merete Blom og Magni Blom Landøy. Fokuset no var å sikre finansieringsplanen ift søknad om spelemidar. Det vart jobba mykje med å redusere kostnader og innhente nye prisar frå leverandører. Søknader om gåvemidlar vart sendt til ulike lag og stiftelsar, og det vart samla inn mange pengegåver frå privapersonar, foreningar, idrettslag og bedrifter der bygdafolk og andre stilte velvilleg opp. 

I juli-07 fekk vi ei fagleg vurdering av bassenget frå fylkeskommunen: 

«Symjehallprosjektet i Bulandet blir frå Sogn og Fjordane Fylkeskommune sett på som særs framtidsretta og ei spennande nyvinning. Det er ikkje tidlegare utført symjebasseng i sandwich-materiale (fiberkompositt) i Noreg. Fiberkompositt har vore brukt til fly- og båtbygging over lengre tid. Materialet er og brukt til husbygging, der det er gode erfaringar med produktet. Det er prov på at det er enkelt å renovere, stor styrke og lang levetid. Det er eit stort problem innanfor symjebasseng, at den tradisjonelle bygginga med armering, betong og flis har store vedlikehaldskostnader. Tøft vassmiljø er hovudårsaka (høg temperatur og klor). Vi har sterk tro på at symjebasseng utført i feberkompositt kan vere med å redusere dei kostnadene som ligg i drift, vedlikehald og rehabilitering. Rådgjevar på fylkeskontoret har hatt kontakt med anleggskonsulent i symjeforbundet. Dei har ikkje vore bort i basseng utført på denne måten, men dei vil svært gjerne får meir informasjon om denne måten å bygge på. Vi håpar på det sterkaste at anlegget vert realisert, og at vi kan få prøvd ut denne type anlegg for framtida.»

 I 2007 vart Frank Hatlø involvert i bassengnemnda, og i 2008 vart Kari Helen Blikås med. Kulturkonsulent Lene Gjelsvik frå Askvoll kommune har vore ein viktig støttespelar og pådrivar for bassengnemnda i arbeidet. Det vart no jobba iherdig med å sikre siste del av finansieringsplanen, før frist for søknad om spelemidlar gjekk ut i mars-09: Kostnadsoverslaget vart vurdert på nytt og nye prisar innhenta. Søknader om kommunale og fylkeskommunale midlar vart sendt, samt til ulike fond og stiftelsar. Kalkyler for inntekter og utgifter ved drift av bassenget vart utarbeidd. I oktober 2008 fekk vi fornya den tekniske førehandsgodkjenninga av Kyrkje- og kulturdepartementet. Tinglysing av tomt og festeavtale med Askvoll kommune vart ordna. Det vart halde basar i febr-09 med stort oppmøte frå Bulandet og Værlandet  og rekordinntekt på ca. kr. 57.000,-. Nye pengegåver og garantier frå privatpersonar, bedrifter og idrettslag vart samla inn. Daniel og Ruben Fedøy tok initiativ til innsamling av ein dagslut blant fiskarane. Kultur- og kyrkjedepartementet gav 1 million i tilleggsløyving til pilotprosjektet. 

For å sikre den siste biten som mangla i finansieringsplanen, vart det halde ekstraordinært årsmøte i Bulandet idrettslag den 19.02.09 vedr. låneopptak/garanti til badebassenget. Laila Blom frå bassengnemnda og Ottar Dalsøren frå Sparebanken Sogn og Fjordane informerte og svara på spørsmål. Etter ei lengre drøfting vart det halde skriftleg avstemming. Spenninga var stor når Målfrid Fedøy byrja å lese opp stemmene. Resultatet var overveldande, det vart eit einstemmig ja frå samtlege 18 personar som hadde stemmerett! Etter årsmøtet gav Sparebanken Sogn og Fjordane tilsagn om lånegaranti til Bulandet idrettslag, og søknad om spelemidlar vart sendt innan fristen.  

Finansieringsplanen er klar og det vert no jobba med søknad om byggeløyve som skal sendast til Askvoll kommune før årsskiftet. 

Bassengnemnda vil rette ei stor takk til alle som på ulike måtar har støtta opp om dette arbeidet, frå den første tanken vart sådd i 1967 og fram til i dag. Utan dette engasjementet hadde ikkje draumen om eit badebasseng vore mogeleg. No gjenstår det å reise bygget og ta bassenget i bruk, til glede for  innbyggjarane og tilreisande i Bulandet og Værlandet :-)

